
A familia Guerrasio e as súas amizades reúnense para celebrar o dezaoito aniversario da filla 
maior de Claudio e Carmela. Existe unha sa rivalidade entre a homenaxeada e a súa irmá Chiara, 
de 16 anos, mentres compiten na pista de baile. É unha xornada feliz, a familia está unida e en 
plena forma. Mais todo muda ao seguinte día, cando Claudio desaparece logo de estoupar o seu 
coche. A través da mirada de Chiara, que investiga os negocios do seu pai, o filme de Carpignano 
achéganos á ‘Ndrangheta calabresa. 

Gioia Tauro é unha deprimida cidade portuaria calabresa onde se mestura unha 
potente economía somerxida cunha gran pobreza ignorada polo Estado e unha 
enorme comunidade inmigrante de orixe africana que traballa como xornalei-
ra no campo. «Sen dúbida, Gioia Tauro é un microcosmo de tendencias sociais 
e económicas máis amplas que hoxe coñecemos coma globalización», di Jonas 
Carpignano (Nova York, 1984). O director italoamericano dedicou os seus tres 
primeiros filmes a realizar unha radiografía da zona cun estilo cinematográfico 
moi persoal, que combina o documental antropolóxico con algúns elementos pro-
pios do neorrealismo italiano. Se en Mediterránea (2015) abordaba a inmigración 
e en A ciambra (2017) —producida por Scorsesse— internábase na comunidade 
cigana, en Para Chiara achégase á mafia local, a temida ‘Ndrangheta.

O filme segue os pasos de Chiara (Swammy Rotolo), unha moza de 15 anos que 
vive no seo dunha familia numerosa e moi unida. Trala festa do 18 aniversario 
da súa irmá, o pai desaparece e, aos poucos, Chiara irá descubrindo a natureza 
delictiva dos seus negocios, mentres o seu pequeno mundo comeza a derrubar-
se. Engadindo o thriller ás súas referencias e volvendo traballar con actores non 
profesionais, Carpignano realiza un heterodoxo achegamento ao cine de gánsters 
polo que foi premiado como mellor director no Festival de Sevilla.

É esta historia sobre unha familia relacionada coa mafia a conclusión do trípti-
co sobre Gioia Tauro? Non sei se o termo concluír é o máis acaído, porque pode 
ser que nuns anos retome a historia deste lugar que tanto me fascina. Se cadra é 
só unha pausa. En calquera caso, o filme nace como resposta aos prexuízos que 
sentín en relación a como a xente cre que é a vida en Gioia Tauro. Cando xiraba 
por festivais para promocionar Mediterránea e A Ciambra dábame a impresión de 
que, en charlas e entrevistas, algunhas persoas trataban de impoñer unha visión da 
mafia e da criminalidade totalmente diferente á realidade que eu observei durante 
estes anos.

Como explicarías esas diferenzas? É doado se miramos no cine. A gran maioría 
de filmes sobre a ‘Ndrangheta parten de lugares comúns: sempre hai pistolas e 
tiroteos, mais é algo que eu non vin nos once anos que levo en Gioia Tauro. As 
mulleres sempre son representadas coma se vivisen nun mundo arcaico e fonda-
mente relixioso, vestindo un pano na cabeza, coma se estivesen fóra do mundo 
globalizado, e non é así. No filme hai unha escena en que se lle prende lume a un 
coche porque é algo que eu si presenciei e sentíame lexitimado para incluílo.

Como definirías a viaxe que realiza Chiara no filme? A viaxe de Chiara é o 
desenvolvemento dun código moral propio que lle permite decidir que camiño 
tomar na súa vida logo de vírense abaixo todas as certezas que cría ter sobre a súa 
familia.  Non procuro que o público xulgue as decisións de Chiara. O que quero é 
que respecte e entenda o percorrido que fai, intimamente relacionado co contexto 
en que vive e coas súas experiencias previas.
 
Volve traballar con actores non profesionais. Que hai da familia de Swammy 
Rotolo na historia? A familia de Chiara no filme é a familia de Swammy Rotolo 
e as relacións entre eles son totalmente reais, aínda que a trama sexa construída. 
Eles non pertencen á ‘Ndrangheta, mais o xeito en que Chiara se relaciona coas 
amigas ou a familia é similar ao de Swammy. Ese xeito de vivir a adolescencia en 
Gioia Tauro é real, aínda que estea inserto nun contexto narrativo inventado.

O seu estilo é cercano ao documental, mais non lle impide abrirse ao poético e 
ao onírico... Para min é fundamental utilizar estes rexistros, non quero que o es-
pectador se limite a observar a realidade. O onírico permíteme acceder ao mundo 
interior e á mentalidade destes personaxes que, como Chiara, non se atopan có-
modos á hora de expresaren os seus sentimentos. Prefiro recorrer a esta gramática 
cinematográfica que aos diálogos, porque resultaría moi forzado.

Por que non lles ensina aos actores o guión ata pouco antes de rodar unha es-
cena? Rossellini dicía que o seu traballo era convencer os intérpretes non profe-
sionais de que non tiñan que actuar. Se o actor pensa demasiado no que ten que 
dicir ou na reacción pola que agarda o director, acabará vencido pola ansiedade de 
facelo ben. Do xeito en que eu traballo, os actores expresan os sentimentos que as 
escenas lles suscitan.

Un dos temas que aborda o filme é esa polémica lei italiana que permite sa-
carlles os menores ás familias da ‘Ndrangheta. Cre que isto funciona? É difícil 
pronunciarse. A nivel teórico é unha lei que ten sentido porque a ‘Ndrangheta 
sostense nas relacións familiares. A diferenza da Camorra napolitana ou as mafias 
estadounidenses, é imposible entrar nun clan da ‘Ndrangheta se non compartes 
un vínculo de sangue con algún membro. Isto fai que os menores sexan carne de 
canón, xa que lles é difícil enfrontárense á familia para romper o ciclo. Por iso esta 
lei pode ser adecuada para lles dar unha oportunidade distinta a estes adolescen-
tes. Por outra banda, é difícil que funcione cando metes no mesmo saco a todos 
estes mozos, xa que as circunstancias de cada un son ben diferentes. 

Publicado en elespanol.com.
Tradución ao galego: Cineclube Pontevedra.

